 Зарқын Тайшыбай, М. Қозыбаев атындағы СҚУ-дің профессоры,
 Қазақстанның еңбек сіңірген қайраткері, 
Сәуле Мәлікова, Солтүстік Қазақстан облыстық мемлекеттік архивінің директоры, тарих ғылымдарының кандидаты
Мағжан – «кедей сөзі» мен
«бостандық туында»
1920 жылғы 27 қазанда Қазақ Орталық Атқару комитеті төрағасының орынбасары Жанайдар Сәдуақасов Қазақ АССР астанасы Орынбордан Омбыға, сондағы Сібір ревкомы жанындағы қазақ өкілдігіне жеделхат жолдады. Жеделхаттың мәтінін толық келтірсек, сол бір аумалы-төкпелі кезеңнің жағдайынан біраз хабар алуға болады (Жеделхат орысша жа- зылғаң қазақшалап беріп отырмыз-авт.).
"Таяу арада Мәскеуде Ақмола және Семей облыстарын Қазақ республикасына берудің мерзімі мен бұл жұмысты ұйымдастыру тәртібіне байланысты келіссөз жүргізілмек. Сондықтан халықты Қазақ республикасының құрылғаны туралы кеңінен құлақтандыру қажет. Ол үшін газеттер, листовкалар шығару және басқа да жолдар пайдаланылсын Қазақ Орталық Атқару комитетінің жеделхаттарың өздеріңіздің ресми үндеулеріңізді көшіріп басыңыздар. Қазақ автономиясының мақсаттары мен міндеттері жайында бірнеше лис- товка шығарыңыздар. Губерниялардағы, уездердегі, ауылдар мен деревнялардағы күштерді неғұрлым кеңінен пайдаланыңыздар...”.
Осы жеделхатты алған Сибревком жанындағы Қазақстан өкілдігі (дәлірек айтқанда өкілдікке қатысы бар қазақ зиялылары - авт.) Ресей компартиясы орталық комитетінің Сібір ұйымдастыру бюросынан қазақ тілінде газет шығаруға рұқсат сұрайды. Партия органы қазақтардың бұл тілегіне байланысты мынадай қаулы шығарған.

“Қазақ ССР өкілдігінің қазақ тілінде бюллетень шығаруға рұқсат сұрағанына байланысты: қазіргідей қағаз тапшы болып отырған жағдайда жеке газет шығару мүмкін емес деп есептелсін. Өкілдік мұсылман секциясымен бірлесіп, қазақ газетінің таралымын екі мың данаға дейін көбейтуіне рұқсат берілсін”.
Бұл арада “мұсылман секциясының газеттері” деген ұғым Омбыда, Сибревком мен партия комитетінің мұсылман тобы атынан шығып тұрған татарша “Азад Сібір” және қазақша “Кедей сөзі” екенін ескерту-парыз.
“Теңдік" деген тақырып қойып Мағжан жазған бас мақалада (“Кедей сөзі”, 12 қаңтар 1921 жыл): "...Қазақтың үстіндегі қара тұман айығып, жадырап жарқын күн туа- ды. Кемдік кетіп, теңдікжетеді. Құл емес, ұл боламыз” деген тәтті үміт, асыл арманға толы жолдар газет шығарушылардың болашақтан не күткенін анық көрсетсе керек. Оған Мағжан Жұмабаевтың "Кедей сөзінде” басылған "Автономия кімдікі?” деген мақаласы мысал бола алады.
Автономия қазақ зиялыларының түсінігінде тәуелсіздікке қарай алға басқан маңызды қадам еді. 1917-18 жылдары Алаш автономиясы жарияланды, Түркістан автономиясы құрылды. Бірақ олардың ғұмыры ұзақ болмады, ақ гвардияшыл казак генералдары Колчагы бар, большевигі бар - қазақтың есесін бермеді, өз алдына мемлекеттігін құрғызбады. Сөйтіп жүргенде кеңес өкіметі Қазақ автономиялы республика -сын құру туралы шешім қабылдап, “ұлттардың өзін-өзі билеуіне” мүмкіндік бергендей болды. Қалың қазақ бұл өзгерісті күмәнмен қабылдауы заңды еді. Ал Мағжан сияқты қаламгерлер газет арқылы халыққа сөз тастап, қазақтың осы мемлекеттік құрылымын нығайтуға атсалысуға шақырды. Осы тұрғыдан қарағанда Мағжанның мына сөздері ащы да болса, шындық еді:
“Большевикті құбыжық көріп, Ресейдің шет-шектері тігісінен сөгіле бастаған кезде Қазақ автономиясы деген пікір жарға ұмтылған толқынның күшімен ғана жарық көрген емес пе еді? Бүгінгі күн автономияны бауырына басып алып, тірі жанды жолатқысы кел- мей отырған жолдастардың әжептәуір бір тобы кеше “Сайлауға” (Ресей Құрылтай жиналысының депутаттығына кандидаттар ұсыну кезеңі туралы сөз болып отыр - авт.) өкпелеп, елден безіп, төрелік іздеп кеткен "ерлер” емес пе еді? Алашқа автономияны анық алып беретін мен едім деп, өзін іргелі автономияшыл санайтын мырзалардың көбі 1917 жылы Орынборда, декабрь айында ғана тумап па еді?”.
Мағжан ақын өзінің туған халқына дегең қазақ бауырына деген адал ниетін газет оқырмандарына бейнелі сөзбен жеткізе отырып, мақаланың бас тақырыбындағы
"Автономия кімдікі?” деген сұраққа мынадай айқын да тұжырымды жауапбереді:
“Айлы, күнді, қанды отты тарихы бар; кең, бай, терең тілі, әдебиеті бар; басқаларға үйлеспейтін төресі, шаруасы бар - қазақтікі. ...Жүз жылдар орыс ақсүйектері мен байларының тепкісінде елдігін ұмытпаған Алаштікі. "Аязды күні айналғаң Бұлтты күні толғанғаң Құрығын найзадай таянғаң Қутолағай жастанғаң Ер қазақтың автономиясы бұл!

Сібір төңкеріс комитеті жанындағы Қазақ өкілдігінде Омбыда қазақ газетін шығару мәселесі арнайы жиында қаралды. Жиналыс хаттамасына қарағанда, оған сол кезде Омбыда тұрған қазақ зиялылары түгелге жуық қатысқан Архивте сақталған хаттаманы
неғұрлым толығырақ келтірсек, сол тарихи оқиғалар туралы нақты мағлұматқа қанығамыз. Өйткені, ресми құжаттарға қандай да бір сөз қосуға, артық-кем толғауға
болмас. Тек мәтінін қазақша берейік:. “ҚССР-дің Сибревкомы жанындағы өкілдігі мүшелерінің және газет һәм әдебиет істеріне белсене қатысушылардың мәжілісі.
1921 жылғы21 ақпан. Қатысқандар: Өкілдің орынбасары С.Д. Сергеев, өкілдік мүшесі А.И.Ашмариң Қазақ ОАК мүшесі Ыбыраев және Кемеңгеров, Айбасов,  Серкебаев жолдастар.Төрағалық етуші Сергеев, хатшылықта Кемеңгеров.
Тыңдалды: жұртшылықты Қазақ республикасы туралы кеңінен құлақтандыру үшін өкілдік жанынан әдеби алқа құру, газетті пайдалану, листовкалар шығару. Қазақ Орталық Атқару комитеттерінің жеделхаттарын және өкілдіктің ресми хабарларын көшіріп басу, бұл мақсатқа губерниялардағы, уездердегі, ауылдар мен деревнялардағы күштерді кеңінен пайдалану туралы.
Мәселеге негіз болған ҚОАК-нің 27 қазандағы 937/782 нұсқауы (яғни, біз жоғарыда толық келтірген Ж. Сәдуақасовтың жеделхаты - авт.).
Қаулы етілді: Өкілдік жанынан құрамы 9 адамнан әдеби алқа құрылсын (бұл уақытша, өйткені жағдайдың өрістеуіне байланысты газет бөлімдеріне қарай алқа кеңейтілуі мүмкін). Атап айтқанда, олар: Айбасов, Серкебаев, Кемеңгеров, Фазылов, Сейітов, Көкенов, Телжанов, Тоқпанов және Жұмабаев.
Өкілдік жанындағы әдеби алқа (орысшасы литературная коллегия - авт.) туралы     Ереже бекітілсін Сол Ережеден үзінді келтірейік:
ҚССР өкілдігі жанындағы әдеби алқа-басшы орган Алқаның жанында техникалық хатшы және жауапты хатшы болады. Алқа бел- гілі тақырыптар бойынша мақала- лар дайындаумен бірге тілшілерден келіп түскен материалдарды қорытады.
Ескерту: Ауылдарда, деревняларда, уездер мен губернияларда тұратын сауаты бар адамдардың бәрі тілші бола алады және олардың саны шектелмейді.
Әдеби алқа мүшелері мен тілшілерге ақы төлеу тәртібі:
а) өдеби алқа мүшелері мақаласы шыққан газеттің редакциясынан тариф бойынша материалдардың жол саны есебімен ақы алады;
ә) тілшілерге белгіленген тариф бойынша ақы төленеді...”.
Мұның алдында, 1920 жылғы 10 қаңтарда Сібір ревкомы жанынан Оқу бөлімі құрылған болатын.
Оның төрт бөлімшесінің біреуі, аз ұлттар бөлімінде Мағжан Жұмабаев пен Қошмұхамет Кемеңгеровтің жұмыс істегені туралы құжат бар.
Осылайша, әдеби, дәлірек айтқанда, редакциялық алқа құрылды. Енді “Кедей сөзін” жаңа мақсатқа бейімдеп, жаңа мазмұнмен уақытында шығарып тұру талабы алға тартылды. Жоғарыдағы тізімдегі азаматтардың әрқайсысы- ақ жан-жақты білімді, ел жағдайын жақсы білетің саясатқа жүйрік, кейбіреуінің баспасөзде істеген тәжірибесі бар азаматтар.
Алайда, материалдық-техникалық қиындықтар өте көп еді. Уақыт болса өтіп барады. Қазақ республикасын құрып, оның жері мен халқын түгендейтін шақ. Үгіт-тү- сінік жұмыстарын жүргізуге баспасөз органының жоқтығы қолбайлауболды.
Әдеби алқа мүшелері басқа амалы қалмағандықтаң Сібір облыстық партия комитетіне хат жолдап, көмек сұрайды. Бұл хаттың да мазмұнын толығырақ ұсынайық.
“РКП (б) Орталық комитетінің Сібір бюросына.
1921 жылғы З ақпан.
Қазақ Орталық Атқару комитеті бізге, яғни Сибревком жанындағы ҚССР өкілдігіне Семей және Ақмола облыстарының халқын Қазақ республикасының мақсаттары мен міндеттері жайынан кең хабардар етуді, ол үшін газет, листовкалар, үндеулер, плакаттар сияқты құралдарды орысша да, қазақша да шығаруды тапсырып отыр.
Партияның Сібір бюросы мұсылман секциясымен бірігіп, 2 мың дана газет шығаруға рұқсат берді. Бірақ мұнымен мәселе шешілетін емес. “Кедей сөзі" газетін өзіміз шығарсақжөн болар еді.
Газетке материал дайындауда бөгет жоқ. Бірақ оларды басып шығару қиың Омбы губерниялық атқару комитетіне тәуелдіміз. Бас- пахана соған қарайды. Аптасына бір рет шығып тұруға тиіс болса да, газетті айына бір рет қана шыға- рып келеміз. Бұл жөнінде Омбы губерниялық атқару комитетіне жаздық, бірақ ештеңе шықпады. Ресми түрде губаткомның органы бола тұрса да, оған “Кедей сөзі” керегі жоқ сияқты.
Бұлай бола берсе, Ақмола және Семей облыстарына біздің сөзіміз жетпейді.
Өкілдік өз міндетін дұрыс орын- дау үшін оған дербес газет керек. Демек, “Кедей сөзін” бұдан былай өкілдікке толық беруді сұраймыз. Біз: Әйтиев, Телжанов, Тоқжанов,
Жұмабаев және Серкебаевтан редакция алқасын құрдық. Осы алқа құрамын бекітуді сұраймыз".
Міне, осылайша, осының алдында құрылғаң міндет-құқықтары түсініксіз, қоғамдық негіздегі әдеби алқаның орнына “Кедей сөзі” деп аталатын газеттің нақты редакциялық алқасы туралы ұсыныс енгізілді.
Үсыныс жақталып, 1921 жылғы 7 ақпан күні Сібір бюросы “Кедей сөзі” газетінің редакция алқасын бекіту туралы ҚССР өкілдігінің ұсынысын қарап, қаулы етті:
Редакторы Бородихин, алқа мүшелері Әйтиев, Телжанов, Тоқжанов, Жұмабаев болып бекітілсің Серкебаев жолдас газеттің тұрақты қызметкері болып есептелсін”. Осы арада қазақ газетінің редакторы Бородихин болуының себебін ол кезде баспасөз құралда- рының қашан да партия бақылауында екенімен түсіндіреміз. Сонда Бородихинді редактор ретінде емес, "бақылаушы”, "бағыт беруші” ретінде қабыл аламыз. “Неге олай?” деп сұрауға мүмкін болмағаң Большевиктер бүкіл билікті өз қолына алған бетте-ақ В.Лениннің нұсқауымен барлық баспа орындарың мерзімдік баспасөз органдарын тек қана бір партияның жеке дара билігіне бағындырған болатың Сондықтан ол кездегі газет немесе журнал туралы сөз болғанда, партияның баспасөзі екенін естен шығармауымыз қажет. Оның редакторы міндетті түрде коммунист болуы керек. Және 1991 жылы 16 жел- тоқсанда Қазақстан Республикасының Тәуелсіздігі жарияланғанға дейін дәл осылай болып келді.
Осылайша, редакция құрылды. Ертеңінде өкілдік төрағасының орынбасары Сергеев Сибревкомның іс басқармасына хат жазып, "қазақ газетіне қажет болғандықтан радио байланысы арқылы Орталықтан (Мәскеуден) келетін материалдарды жіберіп тұруды" сұрайды.
Омбыдағы Қазақ өкілдігінің атынаң яғни жаңа құрылған Қазақстан Республикасының атынан "Бостандық туы” газетінің тұңғыш саны 1921 жылғы 7 наурыз күні жеке үндеу-хат түрінде, 4 мың дана болып басылып шықты. Осы газетте Қазақстан Орталық Атқару комитетінің төрағасы Сейітқали Меңдешевтің “Қазақ жолдастарға!" деген үндеуі жарияланды. Қосымша ретінде "Қазақ әйелдеріне!” деген үндеу бір мың дана болып басылып, әйелдер бөлімінің меңгерушісі Голубеваның атымең араб әліпбиімен жеке парақ түрінде таратылды.
Осылайша, “Бостандық туы” екі турлі болып жарық көргең Газетті Омбы губаткомынан алып, қазақ өкілдігіне беру мәселесі де бірсыпыра әуре-сарсаңмен шешіледі. Құрылтайшысы өзгергендіктен, редакция алқасы бұрынғы "Кедей сөзі" атауынан бас тартып, газетті “Бостандық туы" деп шығаратын болады. Сонымен 1921 жылғы 5- наурыз күні Омбының көркемөнер мектебінің шеберханасында газеттің жаңа бас тақырыбы цинкке ойылып жазылды.
“Бостандық туының” бірінші санының бірінші беті былай жасалған Шыға бастады 1921 ж. Март 19-ында.
Русия коммунист (большевиктер) партиясының Сібір облысы бойынша һәм Омбы губерниясының қазақ газеті.
Орган Кирпредставительства К.С.С.Р. при Сибревкоме. Киртатбюро Р.К.П. (большевиков) и нацменьшинств при Омгубисполкоме. Киргизская газета “Бостандық туы" (Знамя свободы).
Адрес для подписчиков: Омск. Центропечать для газеты “Бостандық туы”. Адрес ред. Омск, Сибревком. Представительство к ССР. Ред. Газ. Бостандық туы.
Жазылу бағасы 1 нөмірі-2сом, З айға-10 сом.
Алдырушыларға адрес: Омбы шаһарінде. Центрпечать. “Бостанқ туы" газетасына. Басқарма адресі Омский партийный дом. Астыңғы 22-бөлме, “Бостандық туы” газетінің басқармасы. Басқарма сағат 9-дан 2-ге дейін ашық.
1-бет. Басқармадаң
Осы уақытқа дейін шығып келген “Кедей сөзі” газетасы тоқтап, оның орнына Сибревком қасындағы Қазақ Жұмқұриятының уәкілдігі атынан бұдан былай “Бостандық туы” газетасы шығатын болды. Газета мақсұты - тұтынған жолы халықты осы күнгі саяси ретпен тәрбиелеп һәм совет үкіметінің жалпы жұмысымен таныстыру. Одан басқа өте ескеретін жұмысының бірі - Қазақтың Кеңестік Жұмқұриятының қазақ халқы туралы істеп жатқан жұмыстарымең заңдарымен таныстырмақ.
Қазақ арасындағы хат білетін азаматтардан халықтың мұң-мұқтажы туралы, шаруасы туралы, ел арасындағы әрбір маһкәмәләрдан шығып жүрген қызмет иелерінің, істеп жүрген тәртіпсіздігі туралы басқармаға білдіріп тұруын өтінеміз.
“Бостандық туы" бұрынғы “Кедей сөзі” газетасының барып тұрған жерлеріне жіберіліп тұрады.
Газетке сөз жазушыларға адрес мынау: Омск. Сибревком. Представительство КССР. 3-й этаж, 4- комната, для редакции “Бостандықтуы".
19 наурыздағы санында Ақмола және Семей облыстарын Сибревкомның қарамағынан алып, Қазақстанға қосу үшін Үкімет комиссиясы келе жатқаны хабарланды. Ақмола губерниялық ревкомына төраға болып тағайындалған Әбдірахман Әйтиев баспасөз арқылы жас Қазақ республикасын нығайту жөніндегі шараларды жария етті.
Дәл сол кундері Ресейде басталған “Сібір шаруаларының көтерілісі" салдарынан Омбы мен Қызылжар арасында соғыс болып жатқаң Советке қарсы қанды қырғынды “Бостандық туының" 1922 жылғы 19 наурыздағы бірінші санында “Қазақ еңбекшілеріне” деген тақырыппен шыққан бас мақалада Мағжан былай дейді:
“...Қазақ бауырлар, жолдастар! Сіздер ол жаулардың тіліне елігіп, соңынан ермеңіздер. Аты өшкір үкіметтің заманында көбірек тепкі көргең езілгең құлдықта жүрген халықтың бірі - біздің қазақ халқы болатын. Қазақ халқын өткен уақытта ешкім қатарға алып, адам санына қоспады. Туып-өскен жері- нең Сарыарқа сары белінен еңі- ретіп зарлатып, қуып шығатын кім еді? Бұлар сол қараңғы уақытта совет үкіметіне қарсылық жасап жүргендер! Олар өтіп кеткен қайғы- лы қара түнді қазақ халқына қайта орнатпақшы!
Ондай қулардың совет үкіметі туралы неше түрлі болса да, құ- тыртып, ертіп таратқан хабарла- рына нанбаңдар. Еш нәрсеге алаң болмай, істеп келе жатқан шаруа- ларыңызды жүргізе беріңіздер! Ел арасына бұзақыларды ұстауға шыққан қызыл армияға жәрдемдеріңізді аямаңыздар. Жасасың совет үкіметі! Жасасын, Қазақ Жұмқұрияты! Жасасың істі қазақ еңбекшілері!.
// Солтүстік Қазақстан.—2019.- 16 қараша.
